
2 Pedr_(12)

2 Pedr 3: 17-18
17 Ond dych chi wedi cael eich rhybuddio, ffrindiau annwyl. Felly gwyliwch rhag cael eich ysgubo i ffwrdd gan syniadau ffals pobl ddiegwyddor. Dw i ddim am i'ch ffydd gadarn chi simsanu. 18 Yn lle hynny, dw i am i chi brofi mwy a mwy o ffafr a haelioni ein Harglwydd a'n Hachubwr Iesu Grist a dod i’w nabod e’n well. Mae e’n haeddu cael ei foli! – yn awr ac ar y diwrnod pan fydd tragwyddoldeb yn gwawrio! Amen.
Mae yna Gristnogion gwan a rhai sy’n gwrthod cael eu dysgu; mae yna Gristnogion sy’n dewis a dethol pa rannau o neges Duw maen nhw’n eu derbyn a pha rannau mae’n nhw’n eu diystyru.  Dydy Cristnogion ddim yn berffaith o bell ffordd.  Mae gan Gristnogaeth elynion, rhai sy’n amlwg, a rhai eraill sy’n sleifio i mewn i’r eglwysi heb i neb sylwi arnyn nhw. Yn wyneb hyn, sut mae Cristnogion ac eglwysi i fod i ymddwyn?
Dwedodd Pedr wrth ei ddarllenwyr y dylen nhw ‘grefu am y llaeth ysbrydol pur’ fyddai’n gwneud iddyn nhw dyfu yn eu ffydd. Gair Duw yn y Beibl (yr ysgrifau sanctaidd) ydy’r llaeth ysbrydol. Rhaid mesur popeth yng ngoleuni be mae’r Beibl yn ei ddweud, oherwydd mai nid syniadau pobl sydd yn y Beibl ond geiriau sydd wedi cael eu rhoi i ddynion gan Dduw. 
Drwy’r ail llythyr yma mae Pedr wedi pwysleisio fod pobl ddiegwyddor yn chwilio am gyfleon i simsanu ffydd Cristnogion drwy ddweud celwydd am Iesu ac am neges yr efengyl.  Fedr Pedr ddim gwneud mwy nac mae o wedi ei wneud – mae o wedi pwyntio bys yn ddigon clir at y peryglon.
Mae’n amlwg, wrth ddarllen ei lythyrau, fod Pedr wedi ildio ei hun yn gyfan gwbl i Iesu Grist.  Mae’n amlwg ei fod wedi ei lenwi â’r Ysbryd Glân a bod Iesu’n bopeth iddo.  Roedd llygaid Pedr ar ogoniant Iesu a’i aberth ar y groes. Pwrpas ei fywyd oedd gwasanaethu Iesu Grist, ac roedd o eisiau i bawb arall weld a deall peth mor wych ydy cael perthynas fyw â Duw drwy Iesu. 
Roedd Pedr yn sgwennu at Gristnogion – at rai oedd wedi cael eu geni o’r newydd ac wedi cael ail gyfle am eu bod wedi credu fod Iesu wedi marw drostyn nhw ar y groes.  Mae’n amlwg fod gan Pedr faich dros ei gyd-Gristnogion, roedd e eisiau’r gorau iddyn nhw.
Mae’n gorffen ei lythyr yn debyg iawn i’r ffordd y cychwynnodd, drwy ddweud ei fod o’n dymuno iddyn nhw, ‘brofi mwy a mwy o ffafr a haelioni ein Harglwydd a'n Hachubwr Iesu Grist a dod i’w nabod e’n well.’  Adnabod Iesu Grist a dysgu mwy amdano ydy’r allwedd i fywyd ysbrydol iach, a’r ffordd o gael doethineb a nerth i wrthsefyll bygythiadau a themtasiynau o bob math.

